
Shri Girisha Ashtakam

శ్రీగిరీశాష్టకమ్ 

క్షీరామ్భోరాశితూణం ధృతపరశుధనుఃశూలదీవ్యత్కృపాణం
గౌరీకాన్తాభిరామం నిటిలహుతవహజ్వాలనిర్దగ్ధకామమ్   ।

తారక్ష్మాభృద్విహారం సకలభువనభృన్నాగరాట్కణ్ఠహారం
వీరం రౌద్రాధిదైవం   శరణశివకరం శ్రీగిరీశం  భజేఽహమ్ ॥ ౧॥

సత్యానన్దస్వరూపం  కనకమణిగణప్రస్ఫురన్మేరుచాపం
కృత్యాకృత్యాదిదూరం చిదమృతసరసీవీచికాన్తర్విహారమ్ ।

శ్రుత్యన్తస్తూయమానం   నతజనసదనాసన్నచఞ్చన్నిధానం
ప్రత్యద్రి  క్రీడమానం  ప్రణవమయరథం  శ్రీగిరీశం  భజేఽహమ్ ॥ ౨॥

కైలాసగ్రావతుల్యోజ్జ్వలవృషభకులాధ్యక్షసన్నద్ధకేతుం   
లోలద్దుగ్ధప్రవాహార్గలమకుటతటీవేష్టితాహీన్ద్రసేతుమ్       ।

పఞ్చాశద్వర్ణధాతుం  హరికమలభవోత్పత్తినిష్పత్తిహేతుం
పఞ్చాస్యం శ్రుత్యుపాస్యం  నిరవధియశసం శ్రీగిరీశం  భజేఽహమ్ ॥ ౩॥

భీమం సోమం శివం శఙ్కరమభవమజం విశ్వలోకైకబీజం
రుద్రం  ముద్రీకృతాఘం  పశుపతిగమనం వీరభద్రం  వినిద్రమ్  ।

శర్వం సర్వంసహామణ్డలమహితరథం  సత్పథం నిర్విరోధం
నాదం వేదావిభేదం వరదమభయదం శ్రీగిరీశం  భజేఽహమ్ ॥ ౪॥

జ్యోతీరూపం దురాపం విలయజలధరోద్దణ్డచణ్డాట్టహాసం   
విద్యుద్వల్లీమతల్లీరుచిరపటుజటానద్ధముగ్ధేన్దుఖణ్డమ్       ।

ప్రాగ్ద్వారే   భృఙ్గిలాసం (లాస్య) ప్రతిదిశగణకోలాహలాపూర్ణకర్ణం  
వర్ణప్రాకారమధ్యస్థితమణిసదనం    శ్రీగిరీశం  భజేఽహమ్ ॥ ౫॥

చిద్విద్యామూలకన్దం  రదనరుచిపరిష్కాసితారణ్యకున్దం
మృద్వీగోక్షీరపూరామృతరసమధురామ్నాయగేయం యజేయ ।

విద్వత్పాలీసదాపూజితపదకమలం నిర్మలం నిర్వికల్పం
వ్యాలాకల్పం చిరాయుర్మునిసుతవినుతం శ్రీగిరీశం  భజేఽహమ్ ॥ ౬॥

శ్రీగిరీశాష్టకమ్ 

షట్త్రింశత్తత్త్వశ  ‍ృఙ్గోత్తరపదవిచరత్సూక్ష్మచిత్స్థాణురూపం  
సప్తాధోలోకబాహ్యాన్తరకుహరతమః ఖణ్డనోద్దణ్డహాసమ్    ।

సౌమ్యం గమ్యాదిగమ్యం శరణజనమనోహారిశయ్యాన్తరస్థం
సమ్యక్సౌభాగ్యరేఖాఞ్చితపదయుగలం శ్రీగిరీశం  భజేఽహమ్ ॥ ౭॥

న్యగ్రోధక్ష్మాజమూలే  స్ఫటికమణిమయస్వచ్ఛపీఠాధివాసం
సర్వజ్ఞం  భక్తబన్ధుం   ప్రవిమలకరుణాసారవద్దుగ్ధసిన్ధుమ్     ।

ప్రత్యక్షాదృష్టమూర్తిం   దశదిగధిపతిం విశ్వకృద్దివ్యమూర్తిం
జ్యోతిర్లిఙ్గం   నిరఙ్గం  నిరవధిమపరం శ్రీగిరీశం  భజేఽహమ్ ॥ ౮॥

గిర్యష్టకమిదం  పుణ్యం యః పఠేత్సతతం నరః ।
శివలోకమవాప్నోతి శివేన సహ మోదతే ॥ ౯॥
॥ ఇతి శ్రీగిరీశాష్టకం   సమ్పూర్ణమ్  ॥

